
BEESBOERDERY CHARL VAN ROOYEN cvanrooy@landbou.com

PLAASINLIGTING

LIGGING:Stampriet,
Namibië

NAAM:Hartebeestloop

EIENAARSKAP:
Familietrust

VERTAKKINGS:Bonsmarastoetery,osboerdery,
vlakte-enskaarswild,biltongjagensaaiery

GRONDTIPE:Sandgrond

VELDTIPE:Kalahari-duineveld

GEMIDDELDEREËNVAL:220mmperjaar

KORTOM

■ Seleksie vir ’n hoë uitslagpersentasie
verseker ’n ekstra inkomste van
bykans R1 000 per os wat aan Meatco
verkoop word.

■ Alle beeste se bekkens word gemeet
ter wille van seleksie vir kalfgemak.

■ ’n Boerewinsindeks word opgestel
wat gerig is op vleisbeeseienskappe
waarmee ’n boer optimale wins
kan behaal.

B
oerdery is vandag meer onge-
naakbaar as ooit tevoreweens
droogtes wat gereelder voor-
kom, produksiekoste wat
gaandeweg styg en mededin-
ging tussen boere en lande
om slegs die beste produkte

te lewer. InNamibië is dit ookdie geval, veral
indie dorreKalahariwaar dr. JoggieBrieden-
hannmet Bonsmarabeeste en wild boer. Hy
is ’n ortodontis in Windhoek, maar boer op
groot skaal tussen die duine by Stampriet.
Daar het hy ’n boerderystelsel ontwikkel
wat op wetenskaplike beginsels en presisie-
boerdery gegrond is (“Groen Kalahari-oase
met sonkrag en presisiebeginsels”, LBW, 26
Februarie 2016).
Hyhet opGrootfontein inNamibië groot-

geword, waar die familiemet Brahman-Sim-
mentaler-kruisbeeste geboer het. Ná skool
het hy hom as ortodontis in Suid-Afrika be-
kwaamendaarnaWindhoek toe verhuis om
’n private praktyk te begin, waar hy vandag
nog spesialiseer.
In 2000 het hy die plaas Hartebeestloop

by Stampriet gekoop. Daar boer hy met
Bonsmarabeeste en wild en verbou hy voer
en mielies.
Joggie verduidelik sy keuse van die Bons-

mara só: “In my werk as ortodontis moet ek

As ortodontis pas dr. Joggie Briedenhann
presisiepraktyke in sy praktyk toe. Hy volg dieselfde
benadering in sy vaartbelynde Kalahari-boerdery met
Bonsmaras. Een van sy seleksiedoelwitte is ’n hoë
uitslagpersentasie, wat hom bykans R1 000 meer per os
in die sak bring as wat sy medeboere kry.

Suksesmet
Bonsmaras
tussendieduine

•

Wat ’n mooi gesig. ’n Lang ry Bonsmaras loop
in ’n pad tussen twee duine, met wuiwende gras
weerskante van hulle. FOTO:EUGENIEBRIEDENHANN

LBW

baie akkuraat meet wanneer ek aan mense
se tande, kakebene en gesig werk. Ek kan
nie foute maak nie en gebruik net die beste
tegnologie. Net so is die wetenskap gebruik
in die teling van die Bonsmara. Alles is ak-
kuraat gemeet en bereken om dié sintetiese
ras te ontwikkel. Die Bonsmara-genepoel is
boonop só groot dat ’n boer baie teelmate-
riaal tot sy beskikking het om enige eienskap
in sy kudde te verbeter,” vertel Joggie van
dié rooi beesras.

AANGEPASVIRHITTE
Hyhetdiemeeste van sy aanvanklike teelma-
teriaal in Suid-Afrika gekoop. Die Namibiese
Bonsmara het ’n klomp eienskappe met sy
Suid-Afrikaanse buurman gemeen, maar is
tog anders in sekere opsigte. Die ras word
gekenmerkdeur sy goeienaspeense groeiver-
moëopdie veld, uitstekendevoeromsettings-
verhouding op die veld, veldaangepastheid
en gehardheid.

Joggie teel ook self vervangingsverse vir
sy teelkudde.

Die kwik styg dikwels tot bo 40 °C in dié
omgewing. In die hele Desember 2014 was
dit byvoorbeeld net vir drie dae teen 11:00
nog onder 40 °C. Dis hoekom die beeste so
goed aangepas moet wees.

Die grasbedekking is ook min, en die
veebelading is 1 grootvee-eenheid (GVE)
op 25 ha. Die beeste loop sowat 12 km per
dag om te wei. Daar moet ’n bees dus die
hitte kan verduur en baie loop om te kan
produseer en reproduseer.

Joggie se grootste verdienste is in waarde-
toevoeging met die grootmaak van osse, en
nie soseer speenkalwers nie. “Die osse word
vanaf speenouderdom opdie veld groot waar
hulle in die winter ’n proteïenlek kry en in
die somer ’n somerlek van fosfaat en sout.
As die mark osse met meer vet soek en die
prys is hoog genoeg daarvoor, rond ek hulle
vir 45-60 dae in my klein, goed toegeruste
voerkraal op die plaas af.”

KOEIE SE PRODUKSIESIKLUS
Joggie is meestal by sy praktyk in Windhoek
en het daarom ’n goeie bestuurder op die
plaas nodig. Mnr. Hano Swart is al ’n jaar
lank sy regterhand.

Sy koeikudde is ongeveer 500 geregistreer-
de, produserende diere groot. Hy het geen
kommersiële diere nie.

Daar is twee kalftye: April-Junie en Ok-
tober-Desember. Dit wyk effens af van die
normale kalftye omdat die reëntyd met drie
maande aangeskuif het (waarskynlik weens
klimaatsverandering) en die bietjie reën wat
hulle kry, grootliks in Maart val.

Die volwasse koeie weeg gemiddeld
517 kg, wat swaar genoeg is om ’n swaar
kalf te speen en ’n goeie os te lewer.

Die koeie kalf in ekstensiewe toestande
op die veld en speen die kalwers op sewe
maande oud. Dan geskied die eerste seleksie
van kalwers visueel volgens raseienskappe
en markvereistes. Hulle word geweeg en die
kalwers wat onder ’n indeks van 90 speen,
word uitgeskot. In die prestasietoetsing van

die Bonsmara word ’n indeks van 100 as
gemiddeld beskou, en enige speenkalf wat
meer as 10 punte onder die gemiddelde be-
haal, is nie goed genoeg nie.

Die uitskotbulletjies word gekastreer en
gaan veld toe. Joggie sê ongekastreerde bulle
groei vinniger as osse, maar ’n groot trop
uitskotbulle wat uitgegroei word, bemoeilik
die bestuur.

Ná agt maande word ál die tollies geweeg
en in twee osgroepe ingedeel op grond van
gewig – bo en onder 400 kg. Die groter osse
word op 24-30 maande aan die vleisverwer-
ker Meatco gelewer by wie Joggie, soos meni-
ge beesboer, ’n kontrak het. As hy sy kontrak
nakom, kry hy ’n pryspremie van tot R2,50/
kg. Meatco is die grootste uitvoerder van
vleissnitte na die Europese Unie (EU) en
die Skandinawiese lande.

Hartebeestloop voldoen aan die markver-
eistes. Dit blyk uit die pryse wat Meatco
aan voortreflike boere oorhandig. Joggie is
al vier keer as Produsent van die Maand
aangewys. Alle diere word aan die EU se
kriteria gemeet, naamlik korrekte gewig,

LINKSBO:Dr.JoggieBriedenhannwyshoe
hooghysygrasse laatafwei voordathydie
Bonsmarasnadievolgendekampverskuif.Hy
laatnooitmeeras60%vandiegrashoogte
afwei nie.

REGSBO: ’nMooiBonsmarakoei. Joggieboer
metsowat500koeie tussendieduinewaarhy
wetenskaplike seleksiemetodes toepas.

0-2-tand, vetheidsgraad, bouvormenaan-
tal afkeurings.
Bouvorm word geklassifiseer vanaf 1 tot

5 (1 = plat, 3 = rond en 5 = baie rond), wat
grootliks deur bespieringbepaalword. Joggie
sê hoewel ’n boer nooit die verhouding van
voorkwart tot agterkwart kan verander nie,
is die voordeel van ’n beter bouvormdat gro-
ter snitte van die hoëgehaltevleis uitgehaal
kanword vir EU-uitvoer en natuurlik ook ’n
groter opbrengs.Die ideale bouvorms is 3 en
4. Hy bestempel diere met ’n bouvorm van
5 as “liggaamsbouers” met verlaagde vrug-
baarheid enmoeilike aanpassing opdie veld.
Die boer met die hoogste punte vir die be-

trokkemaand is diewenner.Meatco het ver-
lede jaar gemiddeld 9 800 beeste per maand
geslag; party maande tot 16 000 beeste.
Joggie mik vir ’n karkas van 250 kg en ’n

vetheidsklassifikasie van 2-3, wat die gesog-
ste klassifikasie vir die buiteland is. Bouvorm
het die grootste invloed op die prys, en ge-
middeld 50% van Hartebeestloop se osse
gradeer as bouvorm 3, 30% as bouvorm 4
en 20% as bouvorm 5.

MEETBEKKENS
Joggie meet al die laaste 12 jaar alle verse en
jong bulle se bekkens om vir kalfgemak te
selekteer. Daarvoor moet die bekken groot
genoeg wees.
Die meting word op die ouderdom van

14 maande gedoen. Volgens wetenskaplike
voorskrifte mag die verse in ’n groep nie
meer as 100 dae in ouderdom van mekaar
verskil nie. “Dit is gewoonlik een dektyd se
verse, en jy vergelyk dan appelsmet appels,”
verduidelik hy.Hulle word dan ook geweeg.
Hymeet die bekken se hoogte, breedte en

voorkant. Dan werk Joggie ’n indeks vir die
groepuitmet behulp van ’n standaardformu-
le. Hy sê op sy Hartebeestloop-webwerf dat
dit belangrik is om ’n koeikudde te verbeter
deur reg te begin (dus versbestuur), want dit
verg uitstekende reproduksie omekonomies
suksesvol te kan boer.
In ’n artikel van dr. Danie Bosman, on-

afhanklike raadgewer van Suid-Afrika, wat
Joggie op sy webwerf geplaas het, verduide-
lik Danie dat intensiewe versbestuur baie
aandag verg totdat sy met haar tweede kalf
dragtig is. Selfs ’n bul se pelvis moet binne
die riglyn vir kalfgemak wees.
Pelvisgrootte is hoogs oorerflik. Die ver-

sieswatmet hierdie seleksie uitgeskotword,
worddadelik aan voerkrale verkoop.Ophul
beurt word die bulletjies gekastreer en as
osse grootgemaak.
Die verse se ouderdom met eerste kalf is

gemiddeld 27 maande weens die klipharde
toestande. Elders, in beter toestande, kalf
die Bonsmara vroeër. Sy hele kudde se tus-
senkalfperiode ’n goeie 385 dae.
Die koeikudde word twee keer per jaar

geëvalueer met die klem op reproduksie en
geselekteerde teelwaardes. “Onsprobeer om
diewetenskap endie omgewing bymekaar te
bring. Die wetenskap van veeteling en ver-
al BLUP-teelwaardes word gebruik om die
eienskappe vir die tipe omgewing optimaal
te kry. Net so gebruik ek my kennis van die
omgewingstoestandeomdie eienskappewat
nie deur die omgewing bevorderwordnie, te
beperk.Goeie uiers en spene is belangrik, en
alle koeieword volgens dié twee eienskappe
beoordeel,” sê Joggie.



1

2

3

1.Joggie senetjieseveilingkomplekswaarhysy
produksieveilingshou.Dit ismet ’ngrootaantal
krale, ’n veilingsring, ’n kombuis, ’neetkameren
andergeboue toegerus.

2.Sinvolle veldbenutting isuitersnoodsaaklik in
dieKalahari. Dieverskil tussengoeiebeweiding
en tédrastiesebenutting ishierooglopend.

3. ’nMengsel van langbeen-enblinkaar-boes-
mangraswatsaammetkortbeen-boesmangras
enghagrasdiebesteweidingverskaf.Hulle is
almalmeerjarigeklimaksgrasse.

SELEKSIE VIRHOËUITSLAG
Joggie streef na ’n uitslagpersentasie van 58.
Hy kry sowat R955 meer vir ’n os wat 58%
uitslag as die gemiddelde uitslagpersenta-
sie van 52 vir osse van die veld af wat by
Meatco geslag word (dus voerkrale uitge-
sluit). Sy mees onlangse besending van 100
osse het gemiddeld 58% uitgeslag.
Joggie selekteer spesifiek daarvoor. Daar

is tweemetodes: Alle bulle word ultrasonies
deur mnr. Petrus Maritz van die Namibie-
se Vleisraad geskandeer om die bespiering,
vetneerlegging en marmering te meet. Hy is
’n internasionaal geakkrediteerde skandeer-
der en besoek die plaas. Daardie dag word
die beeste ook geweeg. Die resultate word
dan gebruik om ’n uitslagpersentasie en ’n
vleisopbrengs te bereken.Daardie eienskap-
pe is hoogs oorerflik.
Die tweede, baie praktiese manier is om

ál die stoetvaars se afgekeurde seuns te laat
slag. Joggie kan dus sien watter stoetvaars
bulletjies met ’n hoë uitslagpersentasie teel.
“Diswaar diewetenskap baiewaardevol is.”
Joggie doen meerbulparings, en ál die na-

geslag se vaderskapworddus deurDNS-ont-
ledings bepaal. Die groot voordeel wat die
Namibiese boer het, is dat Meatco ’n gede-
tailleerde verslag verskaf, met baie inligting,
wat uitslagpersentasie insluit. Hy voer dit in
sy elektroniese beesprestasieprogram in en
kanmaklik vasstel hoe elke bees en bloedlyn
op die plaas presteer.
Joggie doen al die laaste twee jaar net na-

tuurlike paring, want die bulle wat hy tans
as kuddebulle gebruik, is beter as die saad
wat op die mark beskikbaar is.

VELDBULTOETS BAIE WERD
Hulle doen die afgelope 12 jaar ook ’n veld-
bultoets volgens die riglyne van Veldbul/
Veldram SA wat deur dr. Hannes Dreyer van
Vrede opgestel is.

Daarby doen Joggie sy eie Hartebeest-
loop-prestasiemeting en werk ’n boere-
winsindeks uit. Dit is suiwer gerig op die
vleisbeeseienskappe wat vir die boer nodig
is om optimale wins te behaal; ’n kombinasie
van gemiddelde daaglikse gewigstoename,
raamgrootte, veldweiding-omsettingsver-
moë, pelvisindeks, klougehalte en kondisie
op die veld.

Joggie het dus syfers vir elke bul wat te
koop aangebied word. Op sy webwerf publi-
seer hy ook sy eie Hartebeestloop-boereka-
talogus met punte vir ekonomies belangrike
eienskappe vir Namibiese toestande omdat
hy sy bulle waarborg. Dit is ’n veldbultoets
se waarde, want ’n bul wat die toets slaag,
sal puik in die veld tussen die koeie presteer.

Bulle vir sy eie gebruik word geselekteer
nadat alle prestasiedata ingevorder is.

Daar is min dieresiektes en parasiete in
die Kalahari. “Dis ’n baie goeie streek om
met vee te boer,” lag Joggie. Hy hoef nooit
vir bosluise te dip nie, maar doseer ál die
beeste een keer per jaar teen inwendige
parasiete en volgens wet ook teen spons-,
milt- en lamsiekte.

Die streek was tradisioneel skaapwêreld
en die boere het die probleemdiere goed
bekamp. Daar is steeds min jakkalse, jag-
luiperds en rooikatte.

VOERVLOEI MET SORG BESTUUR
Joggie is met soetveld op sy plaas geseën.
Die beste grasse op die plaas is gha-, lang-
been-boesman-, kortbeen-boesman- en
blinkaar-boesmangras. Dit is alles meerjarige
klimaksgrasse wat baie weiding met min reën
lewer. Dit is belangrik omdat ál die Bonsma-
ras lewenslank op die veld is.

Danksy die goeie natuurlike weiding het
sy laaste groep osse in die somer gemiddeld
1 000 gram per dag swaarder geword en in
die winter 325 gram per dag.

Meerjarige struike, eenjarige rankplante
en meerjarige kruide, soos wilde lusern, lu-
sernbos en sewejaartjies, is ook goud werd.
Dit kom in die lente vóór die reën op. Dan
vreet die beeste net daaraan en glad nie aan
die ander grasse nie, want dit is die eerste
groenigheid ná die winter.

Suurgras is ’n belangrike eenjarige gras.
Dit kom met die eerste reëns op en maak ’n
belangrike deel van die voervloeiprogram uit.

Die kameeldoringbome se peule val vanaf
Maart af en word deur die beeste gevreet.
Die peule is voedsaam en bevat baie stysel,
proteïene en energie.

Joggie koop ál die grondstowwe vir die
lekke en meng dit volgens ’n uitgewerkte
formule. Somerlek bestaan uit 50% sout en
50% fosfaat en word ad lib in die veld uitgesit.
Die winterlek bestaan uit 47% sout, 10%
mieliekiem, 10% koringsemels, 10% ureum,
15% fosfaat en 8% melassemeel.

Die lekinname is gemiddeld 400 gram per
dag per produserende dier. Die hoeveelheid
lek wat uitgeplaas word, word vooraf uit-
gewerk volgens die gewig van elke groep
beeste in ’n kamp.

Die beeste kry geen byvoeding op die veld
nie omdat Joggie sy beeste se gehardheid wil
behou. Al die lusern, hawer en mielies wat hy
met sonkrag onder spilpunte verbou, word
aan ander boere verkoop.

KAMPSTELSEL EN WISSELWEIDING
Hulle doen jaarliks ’n weidingsopname. Dan
besoek hy in Februarie ál die kampe op die
plaas en ken punte uit vyf aan elke kamp toe.
Die grasse en veldtoestand is baie homogeen.
Dus is dit maklik om die veldtoestand te be-
paal. Hy loop deur die veld om dit te besigtig.
Verder neem hy inligting in aanmerking wat
hy gedurende sy eerste jare as boer gekry
het toe hy ’n weidingkundige na die plaas
laat kom het om die veldtoestand te bepaal.

Dan werk hy uit hoeveel weidae elke
kamp teen ’n belading van 25 kg bees/ha
kan deurstaan. Sodoende weet hy presies
hoeveel dae ’n bepaalde groep beeste in ’n
bepaalde kamp kan wei.

Nóg ’n riglyn is dat hy nooit meer as 60%
van die grashoogte in ’n kamp benut nie. Die
kampe beslaan 250 ha tot 400 ha. Elke kamp
word net een keer per jaar bewei.

Kampe met eenjarige Kalahari-suurgras
word strawwer in die reëntyd bewei, want
as hierdie grasse oud word, is dit onsmaaklik
en die beeste vermy dit. In die groen stadium
is dit baie smaaklik en voedsaam. Gevolglik
kan sulke kampe meer as een keer in die
reëntyd bewei word.

Die oorskot suurgras word afgesny en
gebaal voor dit onsmaaklik raak. Hy berg
die bale op en gebruik dit as ruvoer in die
voerkraal en vir voer in die krale tydens sy
jaarlikse produksieveiling en die vier ander
veilings in Namibië waarop hy bulle verkoop.

Joggie kry goeie pryse vir sy bulle op vei-
lings. Verlede jaar was dit gemiddeld R60 000
per bul, hoewel die boerdery vir hom meer
oor sy koeikudde gaan.

Die afgelope drie jaar het hy die Suid-Na-
mibië-afdeling vir alle rasse in die Suid-Afri-
kaanse Landbounavorsingsraad se nasionale
vleisverbeteringskompetisie vir koeikuddes
gewen. Die afgelope drie jaar was hy ook
onder die toptien-kuddes wat by SA Stam-
boek geregistreer is.

In 2013 was Joggie die Bonsmara-wenner
in Landbouweekblad en Breedplan se kom-
petisie vir die Suider-Afrikaanse Koeigroep
van die Jaar.

Hy het verder die meeste elite-, goue,
silwer- en bronspryse ontvang vir die beste
koeie in Namibië in SA Stamboek se kom-
petisie vir prestasies. Verlede jaar was hy
die Namibiese wenner van SA Stamboek
se elite-platinumkoeikompetisie.

Al hierdie wetenskaplike boerderymeto-
des verseker dat Joggie die moeilike, droë
tye kan oorbrug en volhoubaar in die Kala-
hari boer.

NAVRAE:Dr.JoggieBriedenhann,sel00264
812316169;e-pos: jbried@joggie.com.na;
webwerf:www.bonsmara.com.na.

LINKSONDER:Bonsmarabullemet ’n statige
kameeldoringboomagterhulle. Joggie selek-
teerbaie strengvolgensBonsmara-riglyne.

REGSONDER:Joggie (regs) ensyplaasbe-
stuurder,mnr.HanoSwart,wat inbeheervandie
boerdery iswanneerJoggie inWindhoekwerk.

Danksydiegoeienatuurlikeweidinghet sy laastegroep
osse indie somergemiddeld 1000gramperdagswaarder
geworden indiewinter325gramperdag.


